МАРФЕМІКА

Марфемiка – 1) марфемны лад мовы, сукупнасць марфем i iх тыпы; 2) раздзел мовазнаўсτва, якi вывучае тыпы i структуру марфем, iх адносiны адна да адной i да слова ў цэлым.
Заўвага. Паняцце i тэрмін “марфема” былi ўведзены ва ўжытак у 1881 г. I.А. Бадуэнам дэ Куртэнэ як абагульняльная назва паняццяў “корань” i “афiкс”. У далейшым (у працах прадстаўнiкоў Пражскай лiнгвiстычнай школы, Л. Блумфiлда, дэскрыптыўнай лiнгвiстыкi, сучаснаrа мовазнаўства) гэты тэрмiн пераасэнсоўваўся, набываў новыя iнтэрпрэтацыi.
Асноўным аб’ектам даследавання марфемiкi з’яўляюцца марфемы, iх фармальныя вiдазмяненнi (морфы) i спалучальнасць. Марфеміка вывучае: 1) вiды марфем паводле значэння (каранёвыя i афiксальныя), месца адносна кораня (прэфiкс, постфiкс, iнфíкс i г. д.) i функцыi (формаўтваральныя i словаўтваральныя); 2) тыпы значэння марфем (агульнае лексiчнае, граматычнае, словаўтваральнае); 3) суадносiны моўных i маўленчых адзiнак (марфема i морф, слова i словаформа, аснова слова i аснова словаформы) i iнш.
Марфемiка традыцыйна разглядаецца як частка граматыкi (марфалогii), якая вывучае граматычныя марфемы (афiксы) i спосабы выражэння граматычных i словаўтваральных значэнняў. Некаторыя пытаннi, якiя разглядаюцца марфемiкай, належаць i да марфаналогii – раздзела мовазнаўства, якi вывучае фанемную структуру марфем, гукавыя змены, звязаныя з iх камбiнаторыкай (чаргаванне фанем у марфемах, скарачэнне i нарашчэнне асноў), марфематычную ролю нацiску. У апошнiя дзесяцiгоддзi марфемiка разглядаецца або ў межах словаўтварэння (разам з уласна словаўтварэннем), або як самастойны раздзел. Вылучэнне марфемiкi ў асобны раздзел мае падставы: яе адзiнкi (марфемы) належаць да асобнага (марфемнага) узроўню мовы. 
Адрозніваюць сінхранічную і дыяхранічную марфеміку.
Сфера інтарэсаў сінхранічнай марфемікі:
 віды марфем паводле семантыкі, іх функцыі ў слове;
 тыпы значэння марфем (лексічнае, граматычнае, словаўтваральнае);
 фаналагічная структура марфем;
 суадносіны моўных і маўленчых адзінак (марфема і морф, слова і словаформа і інш.);
 вывучэнне марфемнага складу розных часцін мовы, розных разрадаў і тыпаў слоў у межах кожнай часціны мовы;
 марфалагічныя працэсы на сумежжы марфем;
 шляхі ліквідацыі непажаданых фанемных спалучэнняў (чаргаванне фанем, выпадзенне і ўстаўка фанем);
 выяўленне рэгулярных / нерэгулярных,  прадуктыўных / непрадуктыўных марфем;
 распрацоўка працэдур марфемнага аналізу і інш.
Сфера інтарэсаў дыяхранічнай марфемікі:
 асаблівасці фарміравання і развіцця сістэмы марфем;
 шляхі ўзнікнення новых марфем;
 прычыны запазычвання марфем і спосабы адаптацыі іншамоўных марфем;
 узаемадзеянне запазычаных марфем са спрадвечна беларускімі.
Найбольш цесна марфеміка звязана са словаўтварэннем і марфалогіяй.

Раздзелы марфемікі:
 вучэнне пра віды марфем паводле іх месца ў слове і функцый (корані і афіксы); віды афіксаў (прэфікс, суфікс, конфікс, флексія, постфікс, інтэрфікс, інфікс);
 вучэнне пра тыпы значэнняў, што выражаюцца марфемамі (лексічныя, марфалагічныя, словаўтваральныя і разнавіднасці);
 вучэнне пра лінейныя і нелінейныя моўныя адзінкі марфемнага ўзроўню (морф і марфема, словаформа і слова, аснова словаформы і аснова слова);
 вучэнне пра прынцыпы вылучэнне ў словаформах мінімальных значымых лінейных адзінак – морфаў і пра правілы аб’яднання морфаў у марфемы;
 вучэнне пра гукавыя змены, што ўзнікаюць у выніку спалучэння марфем і інш.

Асноўныя адзінкі марфемікі. Да асноўных адзінак марфемікі адносяцца марфема, морф і аламорф.
Марфема (ад грэч. morphē ‘форма’) – элементарная структурная частка слова, якая валодае лексічным або граматычным значэннем і фармальнымі сродкамі яго выражэння: па-за-мац-оў-ва-ць, руд-а-валос-ы, бурштын-ав-ы, з-дранцв-е-ць, за-кар-коў-ва-ц-ца.
Марфема вылучаецца ў слове, г. зн. у складзе адзінкі, якая знаходзіцца на больш высокай ступені іерархічнай структуры мовы, з’яўляецца яе складовай часткай і характарызуецца наступнымі асаблівасцямі:
 паўтаральнасцю (многія марфемы паўтараюцца ў розных словах і словаформах: на-лі-ў, на-лі-ў-н-ы, за-лі-ва-ць; альх-оў-нік, герб-оў-нік, кедр-оў-нік; вы-бел-і-ць, вы-буд-ав-а-ць, вы-се-я-ць);
 значымасцю (марфема з’яўляецца носьбітам пэўнага значэння: прыстаўка дыс- паказвае па неадпаведнасць або адсутнасць таго, што названа матывавальным назоўнікам: дыс-гармонія, дыс-прапорцыя; суфікс -льнік- паказвае на прадмет, прызначаны для выканання дзеяння, названага матывавальным дзеясловам: будзі-льнік, кіпяці-льнік, халадзі-льнік і пад.);
 непадзельнасцю (марфема – мінімальная значымая адзінка, яе семантычная агульнасць забяспечвае фармальную цэльнасць);
 абстрактнасцю (марфема – адзінка мовы, у маўленні марфема прадстаўлена ў выглядзе сваіх разнавіднасцей – морфаў: жоўт-ы, жаўц-ець, жаўт-аваты, жоўц-енькі).
Марфема адрозніваецца:
 ад гукаў і складоў: марфемы валодаюць пэўным значэннем, гукі і склады значэнняў не выражаюць;
 ад слоў: марфемы асобна не ўжываюцца і вылучаюцца толькі ў складзе слова, словы адносна свабодна спалучаюцца адно з адным: на-маг-а-нн-е, 
у-проч-к-і, імж-ыст-ы.

Морф (ад грэч. morphē ‘форма’) – адна з фармальных разнавіднасцей (відазмяненняў) марфемы, якая рэалізуецца ў розных словах і словаформах. Так, маўленчымі рэпрэзентантамі марфемы стоγ у розных граматычных формах слоў з’яўляюцца морфы [стоγ] (стог) – [стаγ]амі (стагамі) – [стаγ’]і (стагі) – [стаж]ок (стажок).
Морфы не падзяляюцца на іншыя, больш дробныя, структуры, якія б валодалі значэннем. У морфах можна вылучыць толькі фанемы – моўныя адзінкі, якія рэалізуюцца ў гуках мовы і з дапамогай якіх адзін морф атаясамліваецца з другім або адрозніваецца ад яго.
Аламорф (ад грэч. allos ‘іншы’ + morphē ‘форма’) – гэта морф у пэўнай пазіцыі. Аламорфамі з’яўляюцца розныя морфы адной марфемы ў дачыненні адзін да аднаго. Выкарыстанне аламорфаў залежыць ад пазіцыі ў словаформе – г. зн. асаблівасцяў суседніх марфем.  Напрыклад, морфы суфікса -чык- / -шчык- размеркаваны так: пасля морфа, які заканчваецца на [з/з’], [с/с’], [ж<γ], [д], [т], ужываецца -чык-, у астатніх выпадках – -шчык-: рэз-чык, пера-піс-чык, пера-беж-чык, на-лад-чык, пера-плёт-чык; бетон-шчык, руб-шчык, псалом-шчык.
У адрозненне ад аламорфа, варыянты марфем могуць свабодна ўзаемазамяняцца ў асяроддзі любых морфаў: т-ой – т-ою, свабод-н-ай – свабод-н-аю, форм-(ø) – форм-аў.

Дыскусiйным з’яўляецца пытанне пра межы вар’iравання марфемы. Так, у сучаснай русістыцы (у адрозненне, напрыклад, ад амерыканскай дэскрыптыўнай лiнгвiстыкi) прызнаецца абавязковая фармальная блiзкасць морфаў адной марфемы.
Некаторыя мовазнаўцы (Ю.С. Маслаў i iнш.) лiчаць мэтазrодным кваліфiкаваць як марфемы адзiнкi, якiя выконваюць чыста структурную, фармальную функцыю (тэматычныя, або “звязкавыя” элементы слова).
Ёсць меркаванне аб мэтазгоднасцi вылучэння субморфаў, або “квазiморфаў” (бел. гарн-ец, рус. за-быть), “пустых” (асемантычных) мiжмарфемных элементаў, якiя не маюць марфемнага статусу (напрыклад, вылучаныя А.А. Земскай “iнтэрфiксы”) i iнш. Аднак не ўсе падзяляюць такі пункт гледжання. Прыхiльнiкi прынцыпу двухбаковасцi марфемы (мае азначальнае i азначаемае) выступаюць супраць вылучэння “пустых” (асемантычных) марфем. Да такiх марфем (калi яны ўзнiкаюць пры аналiзе) ставяцца па-рознаму:
а)	квалiфiкуюць як выключэнне з правiла “безастаткавага падзелу” марфем i называюць рэшткі падзелу “нерэгулярнымi фармальнымi нарашчэннямi”, “iнтэрфiксамі”, “структэмамi”, “асемантэмамi”, “фарматывамi” i г. д.;
б)	уключаюць збыткоўны сегмент (элемент) у склад суседнiх марфем;
в)	лічаць плеанастычнымi марфемамi (напрыклад, афiкс -ес- у рус. чуд-ес-а, якi перадае значэнне множнасцi разам з канчаткам -а).
Некаторыя мовазнаўцы як марфемы разглядаюць адзінкi марфалагiчна неэлементарныя, напрыклад аснову. Аднак аснова нярэдка ўключае больш як адну марфему. Так, аснова ў перапiсаны складаецца з чатырох марфем.
Часам пры трактоўцы марфемы выходзяць за межы словаформы. У прыватнасці, З. Харыс вылучае “перарывістую” (дыстактную) марфему -us... -us у лацiнскiм словазлучэннi fili-us bоn-иs ‘добры сын’.
Адно з патрабаванняў пры вылучэннi марфемы – яна не павiнна па працягласцi быць большай за слова. Аднак Ж. Вандрыес, Ч. Хокет, Э. Харыс вылучаюць так званыя надслоўныя, звышслоўныя марфемы – парадак слоў, iнтанацыю, дапасаванне, кiраванне i да т. п. З такiм меркаваннем не пагаджаюцца прыхiльнiкi вузкага разумения марфемы. Яны зыходзяць з прынцыпу абавязковай сегментнасцi (лiнейнасцi) экспанента марфемы (морфа), якi павiнен складацца з ланцужка фанем (або марфанем). Пры такiм падыходзе экспанентам марфемы не прызнаюцца суперсегментныя сродкi – націск, тон, чаргаваннi, рэдуплiкацыя.	
Не ўсе мовазнаўцы прызнаюць універсальнасць марфемы. Так, да немарфемных адносяць такiя, напрыклад, мовы, як старажытнакiтайская, в’етнамская, iоруба, тайскiя, пiджын-інглiш. Больш карэктна гаварыць у такiм выпадку пра слабую структурную супрацьпастаўленасць слова i марфемы.
Некаторыя французскiя мовазнаўцы (Ж. Вандрыес i яго паслядоўнiкi) ужываюць тэрмiн “марфема” толькi ў дачыненнi да службовых адзiнак (афiксаў i службовых слоў). Знамянальныя марфемы (каранi) называюць “семантэмамi” (Ш. Балi) або “лексемамi” (А. Марцiнэ). Для абазначэння службовых i знамянальных адзінак выкарыстоўваецца агульны тэрмiн "манема" (А. Марцiнэ).
Паводле А. Марцiнэ, марфема – вынiк так званага першага лінгвiстычнага падзелу, г. зн. сегментацыi маўленчага тэксту на двухбаковыя (знакавыя) адзiнкi. Ад іх адрознiваюцца склады як аднабаковыя адзiнкi, што ўзнiкаюць у вынiку другога лiнгвiстычнага падзелу (сегментацыi) тэксту. Гэты падзел iстотны для сiнтэтычных моў, у якiх марфемны i складовы падзел не супадаюць; параўн.: бел. дарога – дзве марфемы (каранёвая дарог- i флексiйная -а) i тры склады (да-ро-га). У iзаляцыйных мовах марфема звычайна супадае са складам (мiнiмальная фонамарфалагiчная адзiнка называецца сiлаба-марфемай, або морфасілабемай).
Марфема, такім чынам, мінiмальная двухбаковая адзiнка, у якой за пэўнай формай (фанетычнай, графiчнай) замацоўваецца пэўны змест (значэнне) i якая не падзяляецца на больш простыя значэнневыя адзiнкi.
Марфема як моўная адзiнка – гэта абстрактны iнварыянт, рэпрэзентантамi якога ў маўленнi выступаюць канкрэтныя варыянты – морфы. Напрыклад, у словаформах бел. нага, ногi, назе, ног каранёвая марфема выступае ў чатырох морфах – наг-, ног'-, наз'-, нох-. Розныя морфы (рэпрэзентанты той самай марфемы) суадносяцца памiж сабой як аламорфы.
Адрознiваюць варыянтныя морфы (яны ўзаемазамяняльныя ў той самай пазiцыi: бел. сцяной – сцяною) i пазiцыйныя морфы (гукавы склад абумоўлiваецца пэўнай пазiцыяй; параўн.: бел. перакладчык i зваршчык). Тут канчаткi -ой i -ою – варыянты марфемы, а суфiксы -чык- i -шчык-  пазiцыйныя морфы. Так, суфiкс -чык- ужываецца толькi пасля зычных [з/з'], [с/с'], [ж < γ], а таксама [д] i [т] без папярэднiх санорных, а -шчык– пасля астатнiх зычных; параўн.: рэзчык (<рэ[з]-а-ць), возчык (< ва[з']-i-ць), перапісчык (< перапi[с]-а-цъ), разносчык (< разно[с']-i-ць), перабежчык (перабя[γ]-а-ць), дакладчык (< дакла[д]-а-цъ), ракетчык (< раке[τ]-а) i зваршчык (зва[р]-ы-ць), мадэльшчык (< мадэ[л']), паромшчык (< паро[м]), бетоншчык (< бето[а]), мыйшчык (мы[)-э]), алiментшчык (алiмем[τ]ы) i iнш.

Сістэмныя адносіны паміж афіксамі
Марфемы з’яўляюцца важным кампанентам моўнай сістэмы. Прыватнай рэалізацыяй сістэмнасці мовы на марфемным узроўні з’яўляецца наяўнасць семантычных адносін паміж рознымі афіксальнамі. 
Афіксальныя марфемы могуць уступаць паміж сабой у розныя тыпы семантычных аносін, сярод іх: антанімія, сінанімія, полісемія, аманімія.
Антанімічныя марфемы выкарыстоўваюцца для надання значэння супрацьлегласці матывавальным асновам. 
Найбольш пашыраны прэфіксы: а-, анты-, без- / бяз- / бес- / бяс-, дыс-, не- і  інш., якія далучаюцца да ўтваральнай асновы (сінхранія – асінхранія; маральны – амаральны; цыклон – антыцыклон; шкодны – бясшкодны; прапорцыя – дыспрапорцыя, адукаваны – неадукаваны).
Існуюць таксама групы прэфіксаў з супрацьлеглым значэннем: да- – пасля-, пост-; за- – вы-; за- – раз-; над- – пад-; неда- – пера-; пры- – ад- (дарэформенны – паслярэформенны – пострэформенны; завязаць – развязаць; зайсці – выйсці; надводны – падводны; недасмажыць – перасмажыць; прынесці – аднесці) і інш.
Сінанімічнымі марфемамі называюцца значымыя часткі слоў, якія маюць розную форму, але тоеснае значэнне.
Так, прэфіксы за-, звыш-, супер- паказваюць на перавышэнне якасці таго, што названа ўтваральнай асновай: завялікі, задарагі, звышкарысны,  супертэрміновы. Суфіксы адносных прыметнікаў -ан- / -ян-, -ов- / -ёв-, -н- паказваюць на матэрыял або склад таго, што названа матывавальным словам: гліняны, вішнёвы, віскозны.
Полісемічнымі з’яўляюцца марфемы, якія маюць аднолькавую форму і супадаюць асобнымі кампанентамі значэння.
Прэфікс прота- мае наступныя значэнні: 1) ‘катэгорыя, паняцце больш высокай градацыі’: пратазоркі, протагісторыя, прататып; 2) ‘больш высокі пост у пэўнай іерархіі’ (агульны семантычны кампанент – больш высокі ўзровень): протадзіякан, протаіерэй. Суфікс -ік- абазначае: 1) ‘асобу ў дачыненні да пэўнай сферы ў навуцы, культуры, тэхніцы: логік, гісторык, крытык; 2) асобу паводле прыналежнасці да нейкага рэлігійнага або ідэалагічнага кірунку: платонік, прагматык, рамантык; 3) асобу па ўласцівасцях і схільнасцях характару, па фізічным або псіхалагічным складзе: дальтонік, дыябетык, меланхолік (агульны семантычны кампанент – асоба). 
Магазначнымі з’яўляюцца таксама суфіксы назоўнікаў -ар, -ёр, -ец, -нік, -льнік, -чык, -льшчык, -аўшчык, -ір, -іст, -іт, -цель з агульным значэннем ‘род дзейнасці або від заняткаў асобы’.
Аманімічныя марфемы – гэта значымыя часткі слоў, якія маюць аднолькавую форму, але рознае значэнне: баран-ін-а (мяса жывёлы) – салом-ін-а (адзінкавы прадмет) – галас-ін-а (павелічальнае значэнне) – драп-ін-а (абазначае вынік дзеяння) – выш-ын-я (імя якасці). Найчасцей аманімія марфем з’яўляецца вынікам выпадковага гукавога супадзення розных значымых частак слова.  
У слове раўняць -а- – гэта словаўтваральны суфікс, які мае значэнне ‘надзяляць прыкметай, названай утваральным словам’; у назоўніку вёска -а з’яўляецца формаўтваральным канчаткам, які паказвае на форму адз. л., Н. с., ж. р.
Суфікс -ават- у прыметніках паказвае на непаўнату якасці (белаваты, таўставаты, сумнаваны), а таксама можа ўказаваць на якасць, названую ўтваральным словам (вінаваты).
Аманімічнымі з’яўляюцца суфіксы -іст- у назоўніках (‘від заняткаў асобы’) і прыметніках (‘наяўнасць чаго-небудзь у складзе прадмета’, ‘наяўнасць пэўнай схільнасці да чаго-небудзь’): саксафан-іст, машын-іст – ляс-іст-ы, адрыв-іст-ы. 
Пры характарыстыцы семантычных адносін маміж марфемамі вызначальным з’яўляецца агульнае лексічнае значэнне слоў, у якіх функцыянуюць тыя ці іншыя марфемы. Так, у дзеяслове знікнуць -нік- – каранёвая марфема (‘перастаць існаваць, прапасці’) аманімічная словаўтваральнаму суфіксу -нік- (‘асоба, што характарызуецца дзеяннем, названым утваральнай асновай’) у словах настаўнік, праваднік, заступнік, які, у сваю чаргу, сінанімічны суфіксу -цель- (‘асоба паводле прафесіі або роду заняткаў’) у словах выхавацель, натхніцель, прымірыцель і інш.

